
1 Inngangur 

Í hesum skjali er námsskipanin fyri BA í føroyskum á Føroyamálsdeildini lýst. Námsskipanin er grundað á 
galdandi løgtingslóg og kunngerðir um Fróðskaparsetur Føroya. Útbúgvingin fylgir Bolognayvirlýsingini 
um eina felags evropeiska útbúgvingarskipan og er skipað eftir hesum leisti. 

Námsskipanin er áseting fyri innihaldið í útbúgvingini og reglurnar fyri, hvussu útbúgvingin verður skipað 
og útint. Námsskipanin ásetir, hvørji krøv verða sett studentinum, og hvørji rættindi og skyldur hann 
hevur sum studentur á Fróðskaparsetri Føroya. Námsskipanin er eitt stýringsamboð hjá  studentum, 
undirvísarum, leiðslu og fyrisiting. 

Dekanurin á fakultetinum hevur yvirskipaðu ábyrgdina av útbúgvingini, og útbúgvingarleiðarin hevur 
fakligu ábyrgdina av útbúgvingini. 

Um studentur vegna longda lestrartíð kemur í ta støðu, at nýggj námsskipan kemur í gildi, áðrenn 
studenturin hevur staðið allar próvtøkurnar, má hann gera avtalu við útbúgvingarleiðaran um, hvussu 
lesturin verður fullførdur. Útbúgvingarleiðarin kunnar lestrarfyrisitingina um ætlanina, sum verður løgd 
fyri framhaldandi lesturin. 

Henda námsskipan er seinast góðkend av dekaninum tann 18.03.2026 og er galdandi frá 1.8.2026. 

2 Profilur av útbúgvingini 

2.1 Heitið á útbúgvingini á føroyskum og enskum  

Bachelor (B.A.) í føroyskum  

Bachelor of Arts (BA) in Faroese  

2.2 Útbúgvingarstig (sbrt. QF – EHEA; EQF - LLL) 

1st Cycle sambært QF-EHEA og stig 6 sambært EQF-LLL 

2.3 Útbúgvingarstovnur 

Fróðskaparsetur Føroya, University of the Faroe Islands. 

2.4 Stovnur, ið góðkennir útbúgvingar 

Barna- og útbúgvingarmálaráðið, Ministry of Children and Education 

2.5 ECTS-áseting 

180 ECTS 

1 ECTS svarar til 25-30 arbeiðstímar hjá studentunum. Eitt lestrarár við fulltíðarlestri er 60 ECTS svarandi 
til eina metta arbeiðsbyrðu á 1500-1800 tímar. Tá er allur lestraraktivitetur íroknaður.  

2.6 Upptøkukrøv 

Til at verða upptikin á BA í føroyskum krevst bókligt (t.e. gymnasialt) miðnámsprógv við 
miðalpróvtalinum  5,8 í (eftir 7-talsstiganum) í føroyskum á A-stigi. 

Við umsóknini skulu vera skjalprógv fyri, at studenturin hevur kravdu fortreytirnar. 

Umsøkjarar, ið søkja á øðrum grundarlagi, mugu prógva, at teir lúka samsvarandi krøv. Er ivi um 

førleikarnar, kann skipast fyri upptøkuroynd. 

Víst verður eisini til Kunngerð um upptøku til lestur á Fróðskaparsetri Føroya, ið er at finna her: Regluverk 
(Samlað) - Setur 

2.7 Endamál við útbúgvingini 

Studenturin fær grundarlag til at skilja og arbeiða greinandi við føroyskum máli og bókmentum sum 

samskiftismiðli, teknskipan og mentanarbera. 

Áherðsla verður løgd á almennan kunnleika um føroyskt mál og bókmentir frá umleið 1300 til okkara 

dagar umframt grundleggjandi vitan um háttaløg og ástøði og at læra at nýta mál- og bókmentafrøðilig 

greiningarhugtøk. 

Útbúgvingin er granskingargrundað og miðar móti miðla- og mentanarvirksemi á høgum málsligum 

førleikastigi. 

2.8 Lýsing av almennum og fakligum førleikum 

Talva 1 Lýsing av almennum og fakligum førleikum 

Almennir førleikar 

Akademiskt arbeiðslag Megna at hugsa og arbeiða skipað og kritiskt vísindaliga við einum 
avmarkaðum evni: nýta frøðihugtøk, orða granskingarspurningar, savna og 
greina tilfar, seta fram niðurstøður og úrslit 

Málsligir førleikar Duga at skriva og tosa í hóskandi samsvari við samskiftisstøðu, t.d. 
óformliga, formliga, vísindaliga 

Sjálvstøðugt arbeiðslag Megna at arbeiða sjálvstøðugt við atliti at evnis- og tíðaravmarking 

Vitan í verki Duga at nýta ástøðiliga og fakliga vitan í verki. Duga at leita sær tilfar fram 
úr ymiskum keldum (elektroniskum, munnligum og skrivligum) og at 
viðgera tað í samanhangi og við greiðum endamáli 

Fakligir førleikar  

Søgulig samanhang og 
yvirlit 

Duga skrivliga og munnliga at greiða frá søguliga høpinum í føroyskum 
skaldskapi og bókmentum 

Evna at leggja fram grundleggjandi vitan um føroyskt mál samtíðarliga og 
søguliga 

Duga at lýsa menningina av føroyskari málgransking 

Duga at greina sínámillum ávirkan millum skriftmentir og 
samfelagsmenning 

https://www.setur.fo/mittsetur/lestur/regluverk-samlad
https://www.setur.fo/mittsetur/lestur/regluverk-samlad

Tekstgreining Við hóskandi hugtøkum og fakligum málburði duga at lýsa og greina tekst 
bókmentaliga, málsliga og samskiftisliga 

Tekstsløg Førleiki at greiða frá høvuðstekstsløgum í munnligum og skrivligum 
skaldskapi 

Duga at lýsa munir millum munn- og skriftmentir 

Málfrøði Duga at greiða frá hesum málfrøðiligu økjum: málsøgu, norrønum, 
føroyskari ljóðskipan, formlæru, setningafrøði og merkingarfrøði 

Hugvísindi Duga at viðgera hugmyndafrøðilig og listfrøðilig tíðarskeið 

Ástøði og háttaløg Duga at nýta og meta um ástøði og háttaløg í mál- og bókmentafrøði 

Framseting Duga at nýta hóskandi hugtøk, yrkisheiti og fakligan málburð hjá 
frøðigreinini føroyskum í mun til samskiftisstøðu og endamál 

Akademiskur førleiki Duga at lýsa menningina av føroyskari mál- og bókmentagransking og at 
taka upp og taka lut í orðaskifti um dygd í máli, bókmentum og øðrum 
tekstum á kritiskum grundarlagi 

2.9 Útbúgvingarlæruúrtøkur 

Talva 2 Lýsing av læruúrtøkum 

Eftir lokna útbúgving eru tey lesandi før fyri at 

- Greiða frá høvuðstáttunum í føroyskari mál- og bókmentasøgu frá umleið 1300 og bera saman við eldri 

norðurlendsk málstig og høvuðstættir í norðurlendskari mál- og bókmentasøgu 

- Lýsa høvuðsmunirnar millum norðurlendsk mál 

- Lýsa og fakliga meta um tekstir um mál og bókmentir 

- Greina og skipa málsligar dátur 

- Skriva tekstir og leggja fram munnliga um bókmentir og mál grundað á nýggjastu vitan á økinum 

- Finna fram hóskandi tilfar (t.d. dátur, tekstir, bókmentir o.s.fr.) í málfrøðiligum og bókmentafrøðiligum 

evnum 

- Nýta málfrøðilig og bókmentalig ástøði og háttaløg á byrjanarstigi 

- Greiða frá tí, sum eyðkennir skaldslig, munnlig og skrivlig tekstsløg, yrkistekstir og tekstir í 

- fjølmiðlum og talgildum miðlum 

- Greiða frá ymiskum bókmentaligum og málsligum stílløgum 

- Greiða frá nútíðar føroyskum málførum og sosialt treytaðari málvariatión 

- Greiða frá granskingarsøguni hjá føroyskum máli og bókmentum 

- Greiða frá upprunanum at føroyskum máli og skriftmáli tess 

- Greiða frá samanhangi ímillum nútíðar føroyskt og norrønt 

- Greiða frá og meta kritiskt um nýtslu og gagnnýtslu av vitlíki 

 

2.10 Eyðkenni við útbúgvingini 

2.10.1 Greinar/evnisøki 

Útbúgvingin leggur høvuðsdentin á føroyskt mál og føroyskar bókmentir frá elstu tíð til okkara dagar og 

samband teirra við føroyska søgu og mentan sum heild. Mál og bókmentir verða lýst í norðurlendskum 

høpi og hugt verður at fyritreytum teirra í evropeiskari søgu, heimspeki og mentan. Harumframt eru 

vísindaástøði og samskifti og fjølmiðlar partur av útbúgvingini. 

2.10.2 Almennur/serligur dentur 

Studenturin fær grundarlag til at skilja og arbeiða greinandi við føroyskum máli og bókmentum sum 

samskiftismiðli, teknskipan og mentanarbera. Áherðsla verður løgd á almennan kunnleika um føroyskt 

mál og bókmentir frá umleið 1300 til okkara dagar umframt grundleggjandi vitan um háttaløg og ástøði 

og at læra at nýta mál- og bókmentafrøðilig greiningarhugtøk.  

Útbúgvingin er granskingargrundað og miðar ímóti miðla- og mentanarvirksemi á høgum málsligum 

førleikastigi. 

2.10.3 Kós 

Útbúgvingin er granskingargrundað og miðar ímóti miðla- og mentanarvirksemi, útbúgvingarvirksemi og 

framhaldslestri á masterstigi. 

2.10.4 Serlig eyðkenni 

Námini í føroyskum hava serstøðu sum útbúgvingar í móðurmálinum. Studentar, sum fara í holt við hesar 

útbúgvingar, læra vísindalig háttaløg, ástøði og søguligu bakgrundina hjá tí, sum vit longu duga og kanska 

halda okkum vita tað mesta um, nevniliga munnligt og skrivligt føroyskt, føroyskar bókmentir og mentan. 

Undirvísingin er grundað á granskingarvirksemi hjá lærarunum, sum eru granskarar á 

Føroyamálsdeildini. Deildin hevur m.a. til endamáls at skipa fyri gransking og undirvísing á 

universitetsstigi í føroyskum máli og bókmentum fyrr og nú. Eingin annar stovnur hevur henda setning, 

og tí áliggur tað Føroyamálsdeildini at bjóða dygdargóðar útbúgvingar í føroyskum á grundstigi og 

framhaldsstigi. 

BA í føroyskum er samansett av tveimum pørtum; fyrri partur er støðisnám, sum er 1½ ár við kravdum 

evnum; seinni partur er 1½ ár við valfríum evnum og vanliga skipaður sum samlestur við MA í føroyskum. 

2.11 Starvsmøguleikar og framhaldsútbúgving 

2.11.1 Starvsmøguleikar 

BA-prógvið er endaligt prógv í sjálvum sær og kann geva starvsmøguleikar á stovnum, miðlum og 

vinnuvirkjum. Starvsmøguleikarnir eru avmarkaðir í undirvísingarskipanini, um tað ikki er sett saman við 

aðrari lærugrein. 

 

2.11.2 Framhaldsútbúgving 

BA-prógvið gevur møguleika at halda fram á MA-námi í føroyskum ella at taka samansett MA-prógv við 

føroyskum sum høvuðsgrein og øðrum námi sum hjágrein. Í tí førinum má BA-prógvið víðkast við 

masterritgerð í føroyskum (30 ECTS). BA-prógv í føroyskum er upptøkukrav til MA-nám í føroyskum. Við 

BA-prógvi í føroyskum ber harumframt til at søkja um atgongd til MA-nám uttanlands; neyðugt er at 

kanna upptøkutreytir í hvørjum føri, tí universitet hava ymiskar reglur. 

2.12 Læru-  og undirvísingarhættir í útbúgvingini 

At lesa BA í føroyskum er fulltíðarstarv, og væntað verður, at  studenturin regluliga møtir til undirvísing. 

Studentarnir fyrireika seg til tímarnar og eiga harumframt at lesa sjálvir aftur at tí, sum verður viðgjørt í 

undirvísingini. Undirvísingarhættirnir kunnu vera: fyrilestrar, studentaframløgur, skrivligar venjingar og 

uppgávur, orðaskifti í bólkum og flokki, seminar og leiðbeining. Tað er sjálvsagt, at studentarnir fylgja 

við í mentanarlívinum, t.d. bókaútgávum og ummælum og málsamfelagnum sum heild. Somuleiðis at 

teir fara til almennar fyrilestrar, leiksýningar og onnur listarlig og mentanarlig tiltøk. Umframt 

fulltíðarlestur ber eisini til at lesa stakar lærugreinir. 

Yvirskipaðu karmarnir viðvíkjandi nýtslu av vitlíki í undirvísingini eru ásettir í galdandi Vitlíkispolitikkinum, 

sum er tøkur her: Okkara vitlíkispolitikkur - Setur 

3 Ásetingar um útbúgvingarviðurskifti 

3.1 Bygnaðurin í útbúgvingini 

Talva 3 Raðfylgjan í útbúgvingini 

Lestrarhálva     

1.  Bókmentagreining I 
5 ECTS 

Ljóð- og formlæra 
10 ECTS 

Bókmentasøga I 
10 ECTS 

Samskifti og fjølmiðlar 
5 ECTS 

2.  Bókmentagreining II 
5 ECTS 

Norrønt 
10 ECTS 

Bókmentafrøði 
5 ECTS  

Málsøga 
10 ECTS 

3.  Vísindaástøði 
10 ECTS 

Setninga- og 
merkingarfrøði 
10 ECTS 

Bókmentasøga II 
10 ECTS 

 

4.  Vallærugrein 
10 ECTS 

Vallærugrein 
10 ECTS 

Vallærugrein 
10 ECTS 

 

5.  Vallærugrein 
10 ECTS 

Vallærugrein 
10 ECTS 

Vallærugrein 
10 ECTS 

 

6.  Vallærugrein 
10 ECTS 

Bachelorritgerð 
20 ECTS 

  

Samlað ECTS 180 ECTS 

 

3.2 Innihald og ECTS í einstøku fakøkjunum  

Fakliga innihaldið í útbúgvingini er nágreiniliga lýst í skeiðslýsingum, sum eru tøkar í skeiðsskránni á 

heimasíðu Setursins. Har er nærri kunning um innihald, læruúrtøkur, undirvísingarhættir og lestrartilfar. 

Hetta brot lýsir heiti, endamál, ECTS og stig fyri kravdu skeiðini á útbúgvingini. Próvtøkuháttur sæst í 

einstøku skeiðslýsingini. Tilfar, sum lisið er í einum faki, kann sum meginregla ikki nýtast sum pensum í 

øðrum faki. 

3.2.1 Bókmentagreining I, 5 ECTS 

Studenturin ognar sær undirstøðukunnleika um tekstgreining við serligum denti á at greina eitt av 

teimum fagurbókmentaligu tekstsløgunum og ogna sær kunnleika um greiningarhugtøk, serliga við atliti 

at einum av teimum fagurbókmentaligu tekstsløgunum. Dentur verður lagdur á, at studenturin lærir seg 

https://www.setur.fo/fo/setrid/vitliki-a-setrinum/okkara-vitlikispolitikkur

hegni at greina eitt av teimum fagurbókmentaligu høvuðstekstsløgunum og at nýta greiningarhugtøk í 

hesum sambandi. 

3.2.2 Ljóð- og formlæra, 10 ECTS 

Endamálið er at fáa grundleggjandi innlit í føroyska ljóðlæru, ljóðskipan og formlæru soleiðis, at 

studenturin dugir føroyska ljóðskrift, kennir ljóðskipanina og kennir føroyska orðmyndan og 

bendingarlæru. 

3.2.3 Bókmentasøga I, 10 ECTS 

Endamálið við námsevninum er, at studenturin vinnur sær vitan um og fatan av bókmentum í 

Norðurlondum frá miðøld til umleið 1876. Studenturin gerst førur fyri at lýsa bókmentirnar við atliti at 

tekstslagi og uppruna, at staðseta og lýsa tekstir sum sprotnar av mentanarrákum. 

3.2.4 Samskifti og fjølmiðlar, 5 ECTS 

Endamálið er at ogna sær kunnleika um samskifti og miðlar, harundir miðlasøgu, miðlasløg, ástøði um 

miðlar, miðlagreining og háttaløg. Harumframt verður dentur lagdur á at skilja samspælið millum miðlar 

og mentan og at ogna sær førleika at skilmarka, greina, tulka og kritiskt viðgera fjølmiðlatekstir í 

samskiftishøpi teirra (heitið ‘tekstur’ sipar her til ymisk miðlaútlát, t.d. prentaðar ella munnligar tekstir, 

nettekstir, myndir, ljóð/myndainnsløg og sendingar). 

3.2.5 Bókmentagreining II, 5 ECTS 

Endamálið er, at studenturin ognar sær hollan kunnleika um greiningarhugtøk og tekstgreining við 

serligum denti á at greina tvey av teimum fagurbókmentaligu høvuðstekstsløgunum gjølla og 

harumframt hegni at greina høvuðseyðkennini í yrkisteksti. 

3.2.6 Norrønt, 10 ECTS 

Endamálið er, at studentar fáa grundleggjandi kunnleika í norrønum máli, sum gevur førleika at skilja 

málsøgu, bæði føroyska og aðra norðurlendska. Við tað at føroyskt er sprottið úr norrønum, og at 

nútíðarføroyskt skriftmál hevur uppruna sín í teirri regluskipaðu stavseting, ið nýtt verður til norrønar 

tekstir, er tað grundarlag undir søguligari fatan av føroyskum. 

3.2.7 Bókmentasøga II, 10 ECTS 

Endamálið er at geva innlit í føroyska og norðurlendska bókmentasøgu frá 1876 til í dag og at greina 

føroyskar og norðurlendskar bókmentir frá 1876 til okkara dagar. Skeiðið miðar ímóti, at studenturin 

skal kunna seta tekstirnar inn í eitt hugmynda- og bókmentasøguligt høpi.  

3.2.8 Málsøga, 10 ECTS 

Endamálið er, at studenturin ognar sær innlit í málsøgu, málsøgulig hugtøk og háttaløg til at fáa greiði á 

høvuðsdráttunum í søguni hjá norðurlandamálunum, tó serliga hjá føroyskum máli frá umleið 1300 til 

nútíðina. Haraftrat verður dentur lagdur á eitt norðurlandamál sum uppískoyti til frálæruna í málsøgu 

við tí endamáli, at studenturin ognar sær grundleggjandi vitan um menningina hjá tí málinum til nútíðina.   

3.2.9 Vísindaástøði, 10 ECTS 

Endamálið er at ogna sær grundleggjandi kunnleika um vísindaástøði við denti á tí, sum hevur týdning 

fyri hugvísindi. Í undirvísingini verður miðað ímóti, at studenturin fær innlit í søguligu gongdina í 

viðurskiftum millum vísindi, heimspeki og samfelag, men skal harumframt eisini kenna høvuðsinnihaldið 

í vísindaástøðiligum stevnum, sum hava týdning í vísindaligum orðaskifti um hugvísindi. Dentur verður 

lagdur á at kenna høvuðsinnihald, ástøði og menningarleiðir í hugvísindum og at fáa eina grundleggjandi 

fatan av, hvussu skyldar vísindagreinir arbeiða. Studenturin skal læra seg at hugsa kritiskt um ástøði. 

3.2.10 Bókmentafrøði, 5 ECTS 

Endamálið er at fáa kunnleika um bókmentafrøðilig háttaløg og førleika at greiða frá ástøði, grundum, 

próvførslu, mannagongdum og endamálum teirra. Bókmentafrøðilig háttaløg verða viðgjørd og dømi 
úr ritgerðum ella greinum verða tikin fram. Kannað verður, hvussu tey viðgjørdu háttaløgini leggja 
upp til skiftandi greiningar og fatanir av bókmentum. 

3.2.11 Setninga- og merkingarfrøði, 10 ECTS 

Endamálið er, at studenturin fær grundleggjandi innlit í setningafrøði og merkingarfrøði sum 

málvísindaligar frøðigreinir. At studenturin lærir um setningafrøðiliga bygnaðin í føroyskum setningum, 

hvussu ymisk sløg av setningum virka saman í eini heild og mennir evnini at greina setningar 

setningafrøðiliga. Studenturin lærir at viðgera mál við støði í merkingarfrøðiligum hugtøkum og dugir at 

síggja tað í sambandi við skyldar greinir sum t.d. pragmatikk. Haraftrat verður dentur lagdur á eitt 

norðurlandamál sum uppískoyti til frálæruna í setninga- og merkingarfrøði við tí endamáli, at 

studenturin ognar sær grundleggjandi vitan um menningina hjá tí málinum til nútíðina. 

3.3 Starvsvenjing 

Starvsvenjing er ikki fastur partur av útbúgvingini. Tó kunnu einstøk skeið á valfría partinum innihalda 

starvsvenjing saman við eini metandi frágreiðing frá tí praktiska partinum av skeiðinum. Hesi skeið liggja 

helst á 5. lestrarhálvu í BA-náminum. 

3.4 Ritgerðir 

BA-útbúgvingin endar við BA-ritgerð, sum telur 20 ECTS. Studenturin skal granska eitt námsevni og skriva 

eina ritgerð um tað, 25-30 síður til longdar (ein miðalblaðsíða er 2.400 eindir íroknað millumrúm). Ein 

samandráttur (úrtak) á enskum skal vera fremst í ritgerðini. BA-ritgerðin eigur at prógva evnini hjá 

studentinum at greina og nýta vísindaligt ástøði og háttalag í arbeiðinum við einum avmarkaðum evni. 

BA-ritgerðin kann vanliga ikki viðgera sama evni, sum hevur verið brúkt sum uppgávuevni ella 

próvtøkuevni í BA-náminum. Studenturin velur evnið í samráð við leiðbeinara, sum er eitt av 

vísindastarvsfólkunum á deildini, og útbúgvingarleiðarin skal góðkenna, og dekanurin skal staðfesta 

evnið.  

Hvør studentur hevur rætt til vegleiðing í 5 tímar hjá leiðbeinaranum.  

Til ber eisini at gera BA-ritgerð í bólki. Í mesta lagi tríggir studentar kunnu skriva ritgerðina saman. Til 

støddar skal ritgerð skrivað í bólki vera so mangar ferðir fleiri blaðsíður enn einstaklingsritgerð, sum 

studentar eru í bólkinum. Studentarnir skulu skila til, hvat hvør einstakur hevur skrivað og hevur 

ábyrgdina av í ritgerðini og lata ritgerðina døma eftir tí, soleiðis at hvør studentur fær sítt próvtal.   

Víst verður annars til Leiðbeining í at skriva ritgerð á Føroyamálsdeildini, ið er tøk her: BA-verkætlan - 

Setur 

Reglugerð um próvtøkur á Fróðskaparsetri Føroya ásetir, hvussu próvtøkan í sambandi við 
bachelorritgerð og masterritgerð er skipað. Reglugerðin er at finna her: Regluverk - Setur 

3.5 Metingarhættir (formativ og summativ meting) 

Tey lesandi fáa nærri vegleiðing um uppgávur og próvtøkur á hvørjum skeiði sær. Hetta er lýst í 

viðkomandi skeiðslýsing. Formativ meting verður nýtt sum læruháttur í undirvísingini, har tann lesandi 

fær afturboðan, meðan skeiðið er. Próvtøkur og próvtal eru grundað á summativa meting av 

próvtøkuavrikinum hjá lesandi við skeiðslok.  

3.6 Próvtøkur  

3.6.1 Almennar reglur um próvtøkur 

Galdandi próvtøkukunngerð lýsir yvirskipaðu reglurnar í sambandi við próvtøkur. Reglugerð um 
próvtøkur á Fróðskaparsetri Føroya, Skilhaldsreglur í sambandi við staðbundið próvtøkuhald á 
Fróðskaparsetri Føroya og Reglugerð um próvtøkusvik á Fróðskaparsetri Føroya  áseta, hvørjar reglur 
eru galdandi í sambandi við próvtøkur.  

Próvtøkukunngerðin og reglugerðir um próvtøkur eru at finna her: Regluverk - Setur 

Próvtøka er í hvørji lærugrein sær. “Staðið” ella “2” eftir 7-talsstiganum krevst fyri at standa hana.  

Summar próvtøkur eru skipaðar sum uttanhýsis próvtøkur og dømdar við próvtali, og aðrar próvtøkur 
eru skipaðar sum innanhýsis próvtøkur, vanliga dømdar staðið/ikki staðið.  

Við próvtøku skal studenturin prógva, at hann/hon hevur ognað sær nøktandi innlit í tær einstøku 
lærugreinirnar, og studenturin skal lúka krøvini, sum eru ásett í læruúrtøkunum fyri einstøku skeiðini. 
Eisini skal hann vísa, at hann dugir føroyskt mál í talu og skrift. Próvtøkumálið er føroyskt. Tó kann 
próvtøkumálið vera annað norðurlendskt mál, um lærarin ella próvdómarin ikki skilur føroyskt. Fyri 
skiftisstudentar eru aðrar reglur galdandi. Víst verður til málpolitikk Fróðskaparsetursins.  

Tá ið skrivligar uppgávur verða dømdar, vigar fakligt innihald mest. Men í dømingini verður eisini hugt 
eftir stavseting, og um studenturin dugir at málbera seg rætt og greitt, sbr. Reglugerð um próvtøkur.  

Studentur verður innskrivaður til allar próvtøkur, sum eru kravdur partur av útbúgvingini. Tá studentur 
er innskrivaður til valskeið, verður hann innskrivaður til próvtøkuna á valskeiðnum.  

Studentur, sum ikki hevur staðið eitt av kravdu skeiðunum og brúkt allar møguleikar at fara til próvtøku 
og endurpróvtøku, kann ikki halda fram og ikki fullføra útbúgvingina. 

3.6.2 Raðfylgja av próvtøkum í lestrargongdini 

Yvirlit yvir raðfylgju av próvtøkum, próvtøkuslag, próvdøming og próvtalsstiga er tøkt í 

skrásetingarskipan Setursins. 

3.6.3 Innanhýsis ella uttanhýsis próvdøming 

Í minsta lagi 1/3 av próvtøkunum, roknað í ECTS-stigum, skulu próvdømast av uttanhýsis próvdómara. 

https://www.setur.fo/mittsetur/min-utbugving/bachelor/ba-i-foeroyskum/ba-verkaetlan
https://www.setur.fo/mittsetur/min-utbugving/bachelor/ba-i-foeroyskum/ba-verkaetlan
https://www.setur.fo/mittsetur/min-lestur/regluverk
https://www.setur.fo/mittsetur/min-lestur/regluverk
https://www.setur.fo/mittsetur/lestur/regluverk-samlad

3.6.4 Galdandi próvtalastigi; staðið/ikki staðið 

Í mesta lagi 1/3 av próvtøkunum, roknað í ECTS-stigum, kunnu verða dømdar staðið/ikki staðið, tó er 
avriksflutningur undantikin. 

3.6.5 Endurpróvtøka og sjúkrapróvtøka 

Reglur um og skipan aftur endur- og sjúkrapróvtøku eru ásettar í  Reglugerð um próvtøkur á 
Fróðskaparsetri Føroya, sum er at finna her: Regluverk - Setur 

3.6.6 Serlig atlit í sambandi við próvtøku 

Studentar við skerdum virkisførleika kunnu fáa serligar próvtøkuumstøður. Sí galdandi reglur í Reglugerð 
um próvtøkur á Fróðskaparsetri Føroya, sum er tøk á heimasíðu Setursins. 

 

3.6.7 Serligt um próvtøkur á BA-útbúgvingini í føroyskum  

Umframt felagsreglur um próvtøkur, eru ávísar serreglur galdandi fyri próvtøkur á bachelorútbúgvingini 
í føroyskum.  

3.6.7.1 Próvtøkuhættir 

Í hvørji lærugrein sær verður ásett, hvørjir próvtøkuformar galda.   

Galdandi fyri lestrarevni, ið telja 10 ECTS:   

1. Munnlig próvtøka í 30 minuttir (við 30 minuttum í fyrireikingartíð)   

2. Skrivlig próvtøka í 6 tímar   

3. Synopsa, sum skal latast inn ávíst dagatal fyri munnliga framløgu   

4. Munnlig hálvtíma framløga við 1-3 dagar fyrireiking um uppgivið evni.   

Galdandi fyri lestrarevni, ið telja 5 ECTS:   

1. Munnlig próvtøka í 30 minuttir (við 30 minuttum í fyrireikingartíð)   

2. Skrivlig próvtøka í 4 tímar   

Heimauppgávur eru loyvdur próvtøkuháttur í øllum valskeiðum. Próvtøkuhátturin í hvørjum einstøkum 

skeiði er tilskilaður í skeiðslýsingini:   

1. Heimauppgáva (tvær vikur) um eitt uppgivið evni   

2. Heimauppgáva (ein vika). Fyrireiking til munnliga framløgu um uppgivið evni   

3. Heimauppgáva um sjálvvalt evni, ið hevur samband við undirvísingina. Lærarin skal góðkenna 

evnið. Treytin fyri at skriva fría heimauppgávu er, at studenturin hevur verið virkin í 

undirvísingini  

Í hvørjum lestrarevni sær verður ásett, hvørjir próvtøkuformar galda. Lærari kann eisini søkja um at 

royna nýggjar próvtøkuhættir, sum ikki eru lýstir í námsskipanini, men próvtøkuhátturin skal altíð standa 

https://www.setur.fo/mittsetur/min-lestur/regluverk

tilskilaður í skeiðslýsingini. Í slíkum førum skal lærarin, áðrenn skeiðið verður lýst, leggja eina skrivliga 

umsókn við grundgevingum fyri útbúgvingarleiðaran. Avgerðin hjá útbúgvingarleiðaranum skal síðani 

staðfestast í Lestrarráðnum. Eftir skeiðslok og próvtøku skal lærarin senda Lestrarráðnum eina 

eftirmeting.  

3.6.8 Lestrarlistar 

Studenturin skal í seinasta lagi ein mánað fyri próvtøkudag (til bundna heimauppgávu: ein mánað áðrenn 

evnið verður útflýggjað) lata læraranum lestrarlista til góðkenningar. Á lestrarlistanum skulu standa 

uppgivin verk, tekstir og blaðsíðutal. Leiðbeining viðvíkjandi lestrarlista fæst vanliga í sambandi 

viðundirvísingina. Um studenturin skrivar fría heimauppgávu, verður lestrarlisti ikki latin inn. Á 

støðisnáminum er tilskilað við tær einstøku lærugreinirnar, um lestrarlisti skal latast inn.  

3.6.9 Verk, tekstir og blaðsíður 

Í lestrarlistunum eru krøv sett viðvíkjandi verkum, tekstum og blaðsíðum. Eitt verk er ein heild, t.d. eitt 

yrkingasavn, stuttsøgusavn, ritroyndar-/essay-savn, skaldsøga, leikrit, sjónvarps- og útvarpssending. Tað 

kann eisini vera eitt tekstasavn, sum studenturin sjálvur setur saman, og sum í minsta lagi er 100 síður 

til støddar. Í kvæðaskaldskapi er ein bólkur av kappakvæðum, ið evnisliga hoyrir saman, eitt verk, t.d. 

Regin smiður, Brynhildar táttur og Høgna táttur (CCF 1). Eitt verk kann eisini setast saman av fleiri 

kvæðum, eini 300 ørindi. Stuttir tekstir eru stakar yrkingar, stuttsøgur, ritroyndir/essay, greinir, 

hugleiðingar, kvæðir og vísur. Tekstir eru eisini brøv, samrøður, lýsingar, myndir o.tíl. Eitt vísindaligt verk 

er ein vísindalig ritgerð, 80-100 síður ella meira. Studenturin kann sjálvur seta eitt vísindaligt verk saman 

av greinum og stuttum ritgerðum. Tað skal í minsta lagi vera 100 síður til støddar. Roknað verður við 

miðalblaðsíðum, sum eru um 2.400 eindir hvør, íroknað millumrúm. Í próvtøkupensum svarar ein 

minuttur av ljóðupptøku til eina normalsíðu.  

3.6.10 Heimauppgávur 

Til summar próvtøkur skal studenturin skriva eina heimauppgávu, sum hevur samband við undirvísingina 

í staðin fyri at fara til skrivliga ella munnliga próvtøku. Tvey sløg av heimauppgávum eru: uppgáva við 

uppgivnum evni (bundin heimauppgáva) ella uppgáva við sjálvvaldum evni (frí heimauppgáva).  

Frí heimauppgáva: Tá er próvtøkan heimauppgáva um eitt sjálvvalt evni. Treytin fyri at studenturin 

sleppur at skriva fría heimauppgávu er, at hann virkin hevur fylgt undirvísingini; hann skal í minsta lagi 

hava verið í 80% av tímunum og havt munnliga framløgu. Lærarin skal góðkenna evnið til ta fríu 

heimauppgávuna, og uppgávan skal vera innlatin ásettan dag.  

Bundin heimauppgáva: Til uppgávu um eitt uppgivið evni orðar lærarin spurningin.  

Vegleiðandi longdin á uppgávum er:  

− Heimauppgáva til skeið, sum telur 5 ECTS, skal vera uml. 7-10 síður á seinna parti av BA.  

− Heimauppgáva til skeið, sum telur 10 ECTS, skal vera uml. 10-12 síður á seinna parti av BA.  

Sum heild kann sigast, at bókmentauppgávur eru longri enn uppgávur við málsligum evni. Roknað verður 

við miðalsíðum við uml. 2.400 eindum (bókstøvum, teknum og millumrúmum íroknaðum), tað er t.d. 

Times New Roman 12 pkt., breddin vinstru- og høgrumegin 3 cm, í erva og í neðra 2,5 cm, hálvtannað 

regluglopp. Við í síðutalið telja uppgávutekstur og notur, ikki perma, innihaldsyvirlit, bókmentalisti og 

fylgiskjøl. Aftast í heimauppgávunum skal vera bókmentalisti.  

3.6.11 Bólka- og einstaklingauppgávur 

Tað ber til at skriva heimauppgávur einsamallur/einsamøll ella í bólki. Í mesta lagi tríggir studentar kunnu 

skriva uppgávu saman. Til støddar skulu uppgávur skrivaðar í bólki vera so mangar ferðir fleiri blaðsíður 

enn einstaklingsuppgávurnar, sum studentar eru í bólkinum. Studentarnir skulu skila til, hvat hvør hevur 

skrivað og hevur ábyrgdina av í uppgávuni og lata uppgávuna døma eftir tí, soleiðis at hvør studentur 

fær sítt próvtal.  

3.7 Undirvísingarmál (t.d. føroyskt, danskt, enskt) 

Útbúgvingin fylgir galdandi málpolitikki á Setrinum. Meginreglan í málpolitikkinum hjá 

Fróðskaparsetrinum er, at skrivaða og talaða málið á Setrinum er føroyskt, bæði í undirvísing, gransking 

og fyrisiting, men at serligar umstøður onkuntíð krevja undantøk frá meginregluni. Til dømis kann tað 

vera neyðugt at skipa fyri undirvísing á øðrum norðurlendskum máli ella enskum, tá gestalærarar og 

gestalesandi vitja útbúgvingina.  

Málpolitikkur Setursins er at finna her: Regluverk - Setur 

3.8 Avriksflutningur 

Reglur um avriksflutning eru lýstar í Reglugerð um avriksflutning á Fróðskaparsetri Føroya. Vegleiðing, 

tá søkt verður um avriksflutning og undangóðkenning, er saman við reglugerðini at finna á 

her: Regluverk - Setur 

BA-studentar kunnu til samans fáa 40 ECTS frá lestri uttanlands og/ella á øðrum deildum Setursins, men 

ritgerðin skal gerast á Føroyamálsdeildini. Studentar á fyrra parti av BA, sum fara á summarskeið og ikki 

hava brúk fyri ECTS á fyrra parti, kunnu deponera tey og fáa tey góðskrivað á seinna partinum. Tað ber 

tó ikki til at goyma ECTS til MA-lesturin. Nordkurs-skeið kunnu bara góðskrivast á BA-partinum.  

3.9 Farloyvi 

Reglur um farloyvi eru ásettar í Reglugerð um farloyvi til lesandi á Fróðskaparsetri Føroya , sum er at 
finna her: Regluverk - Setur 

Studentar, sum hava ivamál í sambandi við farloyvi, kunnu venda sær til lestrarvegleiðaran ella 
útbúgvingarleiðaran. 

3.10 Serlig atlit (sjúka, brek og annað) 

Setrið kann veita stuðul til lesandi, sum hava skerdan virkisførleika, sjúku ella um onnur serlig viðurskifti 

gera seg galdandi. Lesandi, sum meta seg hava tørv á hjálp at fylgja og gjøgnumføra útbúgvingina, skulu 

venda sær til lestrarvegleiðingina ella Lestrarskrivstovuna um nærri kunning.  

https://www.setur.fo/mittsetur/min-lestur/regluverk
https://www.setur.fo/mittsetur/min-lestur/regluverk
https://www.setur.fo/mittsetur/min-lestur/regluverk

3.11 Altjóða útbúgvingarmøguleikar (t.d. lestrarvist) 

Skeið ella partar av útbúgving, sum verða tikin á øðrum útbúgvingarstovni, skulu undangóðkennast og 
verða skrásett sum avriksflutt. Hetta er ásett í Reglugerð um avriksflutning á Fróðskaparsetri 
Føroya, sum er at finna her: Regluverk - Setur 

BA-studentar kunnu í mesta lagi taka 40 ECTS á øðrum lærustovnum.  

3.12 Lestrarvirkni 

Væntað verður, at studenturin er lestrarvirkin og fullførir útbúgvingina til ásetta tíð. Reglugerð um 
lestrarvirkni á Fróðskaparsetri Føroya lýsir ásetingar um lestrarvirkni nærri, og hvørjar avleiðingar 
vantandi lestrarvirkni hevur fyri studentin. Skilhaldsreglur fyri lesandi á Fróðskaparsetri Føroya lýsa, 
hvørjar væntanir og krøv eru til lesandi í strembanini eftir at hava eitt virðiligt, vinaligt og fevnandi 
lestrarumhvørvi. Reglugerðirnar eru at finn her: Regluverk - Setur 

3.13 Luttøkuskylda 

At taka BA í føroyskum er fulltíðarstarv og væntað verður, at studenturin er fyrireikaður til undirvísing, 
luttekur í kjaki og framløgum, letur inn uppgávur umframt at studenturin tekur ábyrgd fyri egnari læring. 
Reglugerð um lestrarvirkni á Fróðskaparsetri Føroya ásetir yvirskipaðar reglur um luttøkuskyldu. 
Reglugerðirnar eru at finna her: Regluverk - Setur 

3.14 Eftirmeting av útbúgving og skeiðum 

Skeið verða eftirmett kvantitativt og einsæris eftir einum felags leisti galdandi fyri øll skeið á Setrinum.  

Væntað verður, at studenturin luttekur í eftirmetingunum. Úrslitini frá eftirmetingunum verða nýtt sum 
liður í áhaldandi menningini á útbúgvingini. Tískil er tað ein ábyrgd hjá studentinum at útvega vitan um, 
hvussu studenturin upplivir at vera lesandi á útbúgvingini umframt, hvussu studenturin hevur upplivað 
einstøku skeiðini. 

3.15 Kærumøguleikar 

Avgerðir mótvegis lesandi kunnu kærast sambært galdandi fyrisitingarrætti. Kærumyndugleiki hjá 
Setrinum er landstýrisfólkið, ið varðar av hægri útbúgving. Nærri kunning um kærur og klagur er at finna 
her: Klagur & kærur - Setur  

3.15.1 Kærur um próvtøku  

Lesandi kunnu kæra próvtøkur, og kærumannagongdin er lýst í lógini um Fróðskaparsetur Føroya 
(løgtingslóg nr. 51 frá 8. mai 2012, kapittul 6a.) Kærumyndugleiki til kærur um próvtøkur er í fyrstu atløgu 
avvarðandi dekanur, og í seinnu atløgu rektarin. Vinarliga leggið til merkis, at kærufreistin er 2 vikur frá 
tí, at tú hevur fingið úrslitið frá próvtøkuni at vita.  

3.16 Vísindaligt rættlæti 

Reglugerð um próvtøkusvik á Fróðskaparsetri Føroya ásetir reglur um vísindaligt rættlæti. Reglugerðin 
er at finna her: Regluverk - Setur 

https://www.setur.fo/mittsetur/min-lestur/regluverk
https://www.setur.fo/mittsetur/min-lestur/regluverk
https://www.setur.fo/mittsetur/min-lestur/regluverk
https://www.setur.fo/mittsetur/lestur/klagur-kaerur
https://www.setur.fo/mittsetur/min-lestur/regluverk

3.17 Nær lesandi í seinasta lagi skulu hava staðið endaligt prógv 

Lesandi, ið eru innskrivað eftir eldri námsskipanum, tvs. eru farin undir lestur í 2025 ella fyrr, hava til 1. 

august 2030 til at standa endaligt prógv. 

3.18 Treytir um broyting í námsskipan 

Tá broytingar verða gjørdar í námsskipanini, skulu studentarnir, sum eru innskrivaðir, kunnast um, nær 
námsskipanin fer úr gildi, og í hvønn mun tey fylgja broyttu námsskipanini ella fylgja eldri námsskipan. 
Herundir skulu studentarnir kunnast um tíðarfreistir at gera lesturin lidnan eftir eldri námsskipan. Um 
tað ikki eydnast studentinum at gera lesturin lidnan innan ásettu freist, má søkjast um at fáa tann partin 
av útbúgvingini, sum hevur fylgt eldri námsskipan, avriksfluttan, áðrenn farið verður at fylgja nýggju 
námsskipanini.  

3.19 Aðrar ásetingar 

3.19.1 Dagføringar í námsskipan   


